
全梁文　卷三

武帝（三）

卷三

武帝〈三〉

罢凤皇衔书诏

　　朕君临南面，道风盖阙，嘉祥时至，为愧已多，假令巢侔轩阁，集同昌户，犹当顾

循寡德，推而不居，况於名实顿爽，自欺耳目。一日元会，太乐奏凤皇衔书伎，至乃舍

人受书，升殿跪奏，诚复兴平前代，率由自远，内省怀惭，弥与事笃，可罢之。〈《隋

书�音乐志》上〉

赠谥吕僧珍诏〈天监十年五月〉

　　思旧笃终，前王令典，追荣加等，列代通规。散骑常侍、领军将军平固县开国侯僧

珍，器思淹通，识宇详济，竭忠尽礼，知无不为，与朕契阔，情兼屯泰，大业初构，茂

勋克举，及居禁卫，朝夕尽诚，方参任台槐，式隆朝寄，奄致丧逝，伤恸於怀，宜加优

典，以隆宠命，可赠骠骑将军、开府仪同三司，常侍鼓吹，侯如故，给东园秘器，朝服

一具，衣一袭，丧事所须，随由备办，谥曰忠敬侯。〈《梁书�吕僧珍传》。〉

求言诏〈七月丙辰〉

　　昔公卿面陈，载在前史，令仆陛奏，列代明文，所以厘彼庶绩，成兹群务。晋氏陵

替，虚诞为风，自此相因，其失弥远，遂使武帐空劳，无汲公之奏，丹墀徒辟，阙郑生

X-GORB Books | zh.wikisource.org | CC BY-SA 4.0 1 / 13



全梁文/卷三

之履，三槐八座，应有务之，百官宜有所论，可入陈启，庶藉周爰，少匡寡薄。〈《梁

书�武帝纪》中〉

停将送老小诏〈十一年正月壬辰〉

　　夫刑法悼耄，罪不收孥，礼著明文，史彰前事。盖所以申其哀矜，故罚有弗及。近

代相因，厥网弥峻，髫年华发，同坐入愆，虽惩恶劝善，宜穷其制，而老幼流离，良亦

可愍。自今逋谪之家，及罪应质作，若年有老小，可停将送。〈《梁书�武帝纪》中，

《隋书�刑法志》，《通典》一百六十四。〉

收藏魏人战亡者诏〈四月戊子〉

　　去岁朐山，大歼丑类，宜为京观，用旌武功。但伐罪吊民，皇王盛轨，掩骼埋胔，

仁者用心，其下青州，悉使收藏。〈《梁书�武帝纪》中〉

议南北二郊坎位诏〈十一年〉

　　礼，祭月於坎。良由月是阴义。今五帝天神，而更居坎。又礼云：祭日於坛，祭月

於坎。并是别祭，不关在郊，故得各从阴阳，而立坛坎。兆於南郊，就阳之义，居於北

郊，就阴之义，既云就阳，义与阴异，星月与祭，理不为坎。〈《隋书�礼仪志》一〉

收敛道死诏〈十二年二月丙寅〉

　　掩骼埋胔，义重周经，槥椟有加，事美汉策。朕向隅载怀，每勤造次，收藏之命，

亟下哀矜，而寓县遐深，遵奉未洽，�然路隅，往往而有，言愍沈枯，弥劳伤恻，可明

下远近，各巡境界，若委骸不葬。或�衣莫改，即就收敛，量给棺具，庶夜哭之魂斯慰，

沾霜之骨有归。〈《梁书�武帝纪》中〉

改建明堂诏〈十月丁亥〉

　　明堂地势卑湿，未称乃心，外可量就埤起，以尽诚敬。〈《梁书�武帝纪》中，又

见《南史》六。〉

议盥及涤爵各一�诏〈十二年〉

　　祭祀用洗�中水盥，仍又涤爵。爵以礼神，宜穷精洁，而一器之内，杂用洗手，外

可详议。〈《隋书�礼仪志》二〉

赠谥柳庆远诏〈十四年〉

　　念往笃终，前王令则，式隆宠数，列代恒规。使持节都督雍梁南北秦四州、郢州之

竟陵、司州之随郡诸军事、安北将军宁蛮校尉、雍州刺史、云杜县开国侯柳庆远，器识

淹旷，思怀通雅，爰初草昧，预属经纶，远自升平，契阔禁旅，重牧西藩，方弘治道，

奄至殒丧，伤恸於怀，宜追荣命，以彰茂勋，可赠侍中、中军将军、开府仪同三司，鼓

吹侯如故，谥曰忠惠，赙钱二十万，布二百匹。〈《梁书�柳庆远传》〉

求贤诏〈正月辛亥〉

　　朕恭祗明祀，昭事上灵，临竹宫而登泰坛，服裘冕而奉苍璧，柴望既升，诚敬克展，

思所以对越乾元，弘宣德教，而缺於治道，政法多昧，实伫群才，用康庶绩，可班远近，

博采英异。若有确然乡党，独行州闾，肥遁丘园，不求闻达，藏器待时，未加收采。或

贤良方正，孝弟力田，并即腾奏，具以名上。当擢彼周行，试以邦邑，庶百司咸事，兆

民无隐。又世轻世重，随时约法，前以劓墨，用代重辟，犹念改悔，其路已壅，并可省

除。〈《梁书�武帝纪》中〉

赠谥王茂诏〈四月〉

　　旌德纪勋，哲王令轨，念终追远，前典明诰。故使持节散骑常侍、骠骑将军、开府

仪同三司、江州刺史茂，识度淹广，器宇凝正，爰初草昧，尽诚宣力，绸缪休戚，契阔

屯夷，方赖谋猷，永隆朝寄，奄至死殒。朕用恸於厥心，宜增礼数，式昭盛烈，可赠侍

中大尉，加班剑二十人，鼓吹一部，谥曰忠烈。〈《梁书�王茂传》〉

加孙谦优秩诏〈十四年〉

　　光禄大夫孙谦，清慎有闻，白首不怠，高年旧齿，宜加优秩，可给亲信二十人，并

给扶。〈《梁书�孙谦传》〉

务本诏〈十五年正月己巳〉

　　观时设教，王政所先，兼而利之，实惟务本，移风致治，咸由此作。顷因革之令，

随事必下，而张弛之要，未臻厥宜，民瘼犹繁，廉平尚寡，所以伫旒纩而载怀，朝玉帛

而兴叹。可申下四方，政有不便於民者，所在具条以闻，守宰若清洁可称，或侵渔为蠹，

分别奏上，将行黜陟。长吏劝课，躬履堤坊，勿有不修，致妨农事。关市之赋。或有未

允，外时参量，优减旧格。〈《梁书�武帝纪》中〉

恤民诏〈十六年正月辛未〉

　　朕当扆思治，政道未明，昧旦劬劳，亟移星纪。今太皥御气，勾芒首节，升中就阳，

禋敬克展，务承天休，布兹和泽。尢贫之家，勿收今年三调，其无田业者，所在量宜赋

给。若民有产子，即依格优蠲，孤老鳏寡，不能自存，咸加赈恤。班下四方，诸州郡县，

时理狱讼，勿使冤滞，并若亲览。〈《梁书�武帝纪》中〉

量代牲牢诏〈四月〉

　　夫神无常飨，飨於克诚，所以西邻礻勺祭，实受其福。宗庙祭祀，犹有牲牢，无益

至诚，有累冥道，自今四时烝尝，外可量代。〈《隋书�礼仪志》二，《通典》四十九。

〉

又诏〈十月〉

　　今虽无复牲腥，犹有脯脩之类，即之幽明，义犹未尽，可更详定，悉荐时蔬。〈《

隋书�礼仪志》二，《通典》四十九。〉

以何远为给事黄门侍郎诏〈十六年〉

　　何远前在武康，已著廉平，复莅二邦，弥尽清白，政先治道，惠留民爱，虽古之良

二千石，无以过也。宜升内荣，以显外绩，可给事黄门侍郎。〈《梁书�何远传》〉

听流民还本诏〈十七年正月丁巳朔〉

　　夫乐所自生，含识之常性，厚下安宅，驭世之通规。朕矜此庶氓，无忘待旦，亟弘

生聚之略，每布宽恤之恩，而编户未滋，迁徙尚有，轻去故乡，岂其本志？资业殆阙，

自返莫由，巢南之心，亦何能弭。今开元发岁，品物惟新，思俾黔黎，各安旧所，将使

郡无旷土，邑靡游民，鸡犬相闻，桑柘交畛。凡天下之民，有流移他境，在天监十七年

正月一日以前，开恩半岁，悉听还本，蠲课三年。其流寓过远者，量加程日。若有不乐

还者，即使箸土籍为民，准旧课输。若流移之後，本乡无复居宅者，村司三老，及馀亲

属，即为诣县，占请村内官地官宅，令相容受，使变本者还有所托。凡坐为市埭诸职、

割盗衰灭、应被封籍者，其田宅车牛，是民生之具，不得悉以没入，皆优量分留，使得

自止。其商贾富室，亦不得顿相兼并。遁叛之身，罪无轻重，并许首出，还复民伍。若

有拘限，自还本役，并为条格，咸使知闻。〈《梁书�武帝纪》中〉

以萧景为安右将军监扬州诏〈五月〉

　　扬州应须缉理，宜得其人，侍中领军将军吴平侯景，才任此举，可以安右将军监扬

州，并置佐史，侍中如故。〈《梁书�萧景传》〉

赠谥张惠绍诏〈十八年〉

　　张惠绍志略开济，干用贞果，诚勤义始，绩闻累任，爰居禁旅，尽心朝夕，奄至殒

丧，恻怆於怀，宜追宠命，以彰勋烈，可赠护军将军，给鼓吹一部，布百匹，蜡二百斤，

谥曰忠。〈《梁书�张惠绍传》〉

旌表甄恬诏〈天监中〉

　　朕虚己钦贤，寤寐盈想，诏彼群岳，务尽搜扬。恬既孝行殊异，声著邦壤，敦风万

俗，弘益兹多，牧守腾闻，义同亲览，可旌表室闾，加以爵位。〈《梁书�孝行甄恬传》

，州将始兴王憺表其行状。〉

旌沈崇亻素诏

　　前军沈崇傃，少有志行，居丧逾礼，斋制不终，未得大葬，自以行乞淹年，哀典多

阙，方欲以永慕之晨，更为再基之始，虽即情可矜，礼有明断，可便令除释，擢补太子

洗马，旌彼门闾，敦兹风教。〈《梁书�沈崇亻素传》〉

赠丘仲孚诏

　　豫章内史丘仲孚，重试大邦，责以後效，非直悔吝云亡，实亦政绩克举，不幸殒丧，

良以伤恻，可赠给事黄门侍郎。〈《梁书�丘仲孚传》〉

答萧昱手诏

　　昱表如此。古者用人，必前明试，皆须绩用既立，乃可自退之高。昔汉光武兄子章

兴二人，并有名宗室，就欲习吏事，不过章为平阴令，兴为缑氏宰，政事有能，方迁郡

守，非直政绩见称，即是光武犹子。昱之才地，岂得比类焉？往岁处以淮南郡，既不肯

行，续用为招远将军，镇北长史，襄阳太守，又以边外致辞。改除招远将军、永嘉太守，

复云内地非愿。复问晋安临川，随意所择，亦复不行。解巾临郡，事不为薄，数有致辞，

意欲何在？且昱诸兄递居连率，相继推毂，未尝缺岁，其同产兄景，今正居藩镇。朕岂

厚於景而薄於昱，正是朝序物议，次第若斯，於其一门，差自无愧，无论今日，不得如

此。昱兄弟昔在布衣，以处成长，於何取立，岂得任情反道，背天违地？孰谓朝廷无有

宪章，特是未欲致之於理。既表解职，可听如启。〈《梁书�萧昱传》〉

答陶弘景解官诏

　　卿遣累却粒，尚想清虚，山中闲静，得性所乐，当善遂嘉志也。若有所须，便可以

闻。仍赐帛十疋，烛二十挺。又别敕朕月给上茯苓五斤，白蜜二斗，以供服饵。〈《道

藏》本《陶隐居集》〉

赠谥冯道根诏〈普通元年正月〉

　　豫宁县开国伯新除散骑常侍领左军、将军冯道根，奉上能忠，有功不代，抚人留爱，

守边难犯，祭遵、冯异、郭乂、李牧不能过也。奄致殒丧，恻怆於怀，可赠信威将军左

卫将军，给鼓吹一部，赙钱十万，布百匹，谥曰威。〈《梁书�冯道根传》〉

给办永阳太妃丧事诏〈十一月已卯〉

　　永阳大太妃，奄至薨逝，哀摧切割，不能自胜，便出叙哀，可给东园秘器，丧事所

须，随由□办，祖行有辰，式弘茂典。〈《古刻丛钞》徐勉撰《永阳太妃墓志铭》〉

谥永阳太妃诏

　　故永阳大太妃，礼数有殊，德行惟光，训范蕃嗣，式盛母仪，即远戒期，悲怀抽割，

可详典故，以隆嘉谥。〈同上〉

以江革为太尉临川王长史诏

　　前贞威将军、镇北长史、广陵太守江革，才思通赡，出内有闻，在朝正色，临危不

挠，首佐台铉，实允佥谐，可太尉临川王长史。〈《梁书�江革传》〉

收养孤独诏〈二年正月辛巳〉

　　春司御气，虔恭报祀，陶匏克诚，苍璧礼备，思随乾覆，布兹亭育。凡民有单老孤

稚，不能自存，主者郡县，咸加收养，赡给衣食，每令周足，以终其身。又於京师置孤

独园，孤幼有归，华发不匮。若终年命，厚加料理。尢穷之家，勿收租赋。〈《梁书�

武帝纪》下〉

徙籍田诏〈四月丙辰〉

　　夫钦若昊天，历象无违，躬执耒耜，尽力致敬，上协星鸟，俯训民时，平秩东作，

义不在南，前代因袭，有乖礼制，可於震方，简求沃野，具兹千亩，庶允旧章。〈《梁

书�武帝纪》下〉

停贺瑞诏〈五月丁巳〉

　　王公卿士，今拜表贺瑞，虽则百辟体国之诚。朕怀良有多愧，若其泽漏川泉，仁被

动植，气调玉烛，治致太平，爰降嘉祥，可无惭德。而政道多缺，淳化未凝，何以仰叶

辰和，远臻冥贶。此乃更彰寡薄，重增其尤，自今可停贺瑞。〈《梁书�武帝纪》下〉

下百济王馀隆诏〈十一月〉

　　行都督百济诸军事、镇东大将军、百济王馀隆，守藩海外，远修贡职，乃诚款到朕

有嘉焉，宜率旧章，授兹荣命，可使持节都督百济诸军事、宁东大将军、百济王。〈《

梁书�东夷百济传》。《东古文存》作《册百济武宁王讼》，普通二年。〉

耕籍诏〈四年二月乙亥〉

　　夫耕籍之义大矣哉，粢盛由之而兴，礼节因之以著，古者哲王，咸用此作，眷言八

政，致兹千亩，公卿百辟，恪恭其仪，九推毕礼，馨香靡替。兼以风云叶律，气象光华，

属览休辰，思加奖劝。可班下远近，广辟良畴，公私畎亩，务尽地利。若欲附农，而粮

种有乏，亦加贷恤，每使优遍。孝悌力田，赐爵一级，预耕之司，克日劳酒。〈《梁书�

武帝纪》下〉

赠谥昌义之诏〈十月〉

　　护军将军、营道县开国侯昌义之，干略沈济，志怀宽隐，诚著运始，效彰边服，方

申爪牙，寄以禁旅，奄至殒丧，恻怆於怀。可赠散骑常侍、车骑将军，并鼓吹一部，给

东园秘器，朝服一具，赙钱二万，布二百匹，蜡二百斤，谥曰烈。〈《梁书�昌义之传》

〉

以会稽太守武陵王纪为东扬州刺史诏〈五年六月〉

　　贞白俭素，是其清也。临财能让，是其廉也。知法不犯，是其慎也。庶事无留，是

其勤也。〈《南史�五十三武陵王纪传》，寻授扬州刺史，中书诏成，武帝加四句。〉

赠谥周舍诏〈五年〉

　　太子詹事豫州大中正舍，奄至殒丧，恻怆於怀，其学思坚明，志行开敏，劬劳机要，

多历岁年，才用未穷，弥可嗟恸，宜隆追远，以旌善人。可赠侍中、护军将军，鼓吹一

部，给东园秘器，朝服一具，衣一袭，丧事随由资给，谥曰简子。〈《梁书�周舍传》

〉

应接元法僧诏〈六年正月己巳〉

　　庙谟已定，王略方举。侍中领军将军西昌侯深藻，可便亲戎，以前启行。镇北将军、

南兖州刺史、豫章王综，董驭雄桀，风驰次迈，其馀众军，计日差遣，初中後师，善得

严办。朕当六军云动，龙舟济江。〈《梁书�武帝纪》下〉

褒异周舍诏〈六年〉

　　故侍中护军将军简子舍，义该玄儒，博穷文史，奉亲能孝，事君尽忠，历掌机密，

清贞自居，食不重味，身靡兼衣，终亡之日，内无妻妾，外无田宅，两儿单贫，有过古

烈。往者南司白涡之劾，恐外议谓朕有私，致此黜免，追愧若人，一介之善，外可量加

褒异，以旌善人。〈《梁书�周舍传》〉

答徐勉表上五礼诏〈六年〉

　　经礼大备，政典载弘，今诏有司案以行事也。〈《梁书�徐勉传》〉

又诏

　　勉表如此。因革允厘，宪章孔备，功成业定，於是乎在，可以光被八表，施诸百代，

俾万世之下，知斯文在斯。主者其案以遵行，勿有失坠。〈同上〉

徙临贺王正德诏〈六年〉

　　汝以犹子，情兼常爱，故越先汝兄，剖符连郡，往年在蜀，昵近小人，犹谓少年，

情志未定，更於吴郡，杀戮无辜，劫盗财物，雅然无畏，及还京师，专为逋逃，乃至江

乘要道，湖头断路，遂使京邑士女，早闭晏开。又夺人妻妾，略人子女，徐敖非直失其

配匹，乃横尸道路，王伯敖列卿之女，诱为妾媵。我每加掩抑，冀汝自新，了无悛革，

怨雠逾甚，遂匹马奔亡，志怀反噬，遣信慰问，冀汝能还，果能来归，遂我夙志。谓汝

不好文史，志在武功，令汝杖节，董戎前驱，岂谓汝狼心不改，包藏祸胎，志欲覆败国

计，以快汝心。今当宥汝以远，无令房累自随，敕所在给汝禀饩，王新妇见理等当停太

尉间，汝馀房累，悉许同行。〈《南史�五十一临贺王正德传》，六年为轻车将军，随

豫章王北侵，正德辄弃军委走为有司所奏，下狱，帝复诏云云，於是免官削爵土，徙临

海郡。〉

赠谥临川王宏诏〈七年四月〉

　　侍中太尉临川王宏，器宇冲贵，雅量弘通，爰初弱龄，行彰素履，逮於应务，嘉猷

载缉，自皇业启基，地惟介弟，久司神甸，历位台阶，论道登朝，物无异议。朕友于之

至，家国兼情，方弘燮赞，仪刑列辟，天不憖遗，奄焉不永，哀痛抽切，震恸於厥心，

宜增峻礼秩，式昭懋典，可赠侍中、大将军、扬州牧，假黄钺，王如故，并给羽葆鼓吹

一部，增班剑为六十人，给温明秘器，敛以兖服，谥曰靖惠。〈《梁书�临川王宏传》

〉

赠谥鄱阳王恢诏〈九月〉

　　故使持节散骑常侍、都督荆湘雍梁益宁南北秦八州诸军事、骠骑大将军、开府仪同

三司、荆州刺史鄱阳王恢，风度开朗，器情凝质，爰在弱岁，美誉克宣，洎於从政，嘉

猷载缉，方入正论道，弘燮台阶，奄焉薨逝。朕用伤恸於厥心，宜隆宠命，以申朝典，

可赠侍中、司徒，王如故，并给班剑二十人，谥曰忠烈，遣中书舍人刘显护丧事。〈《

梁书�鄱阳王恢传》〉

征庾诜庾承先诏〈普通中〉

　　明扬振滞，为政所先，旌贤求士，梦伫斯急。新野庾诜，止足栖退，自事却扫，经

史文艺，多所贯习。颍川庾承先，学道黄老，诜涉释教，并不竞不营，安兹枯槁，可以

镇躁敦俗。诜可黄门侍郎，承先可中书侍郎，勒州县时加敦遣，庶能屈志，方冀盐梅。

〈《梁书�庾诜传》〉

俸禄给见钱并原失散官物诏〈大通元年正月乙丑〉

　　朕思利兆民，惟日不足，气象环回，每弘优简，百官俸禄，本有定数，前代以来，

皆多评准，顷者因循，未遑改革。自今已後，可长给见钱，依时即出，勿令逋缓。凡散

失官物，不问多少，并从原宥。惟事涉军储，取公私见物，不在此例。〈《梁书�武帝

纪》下〉

南郊恩诏〈正月辛未〉

　　奉时昭事，虔荐苍璧，思承天德，惠此下民。凡因事去土，流移他境者，并听复宅

业，蠲役五年，尤贫之家，勿收三调，孝悌力田，赐爵一级。〈《梁书�武帝纪》下〉

赐陈庆之手诏〈元年〉

　　本非将种，又非豪家，觖望风云，以至於此，可深思奇略，善克令终，开朱门而待

宾，扬声名於竹帛，岂非大丈夫哉。〈《梁书�陈庆之传》〉

谥安成王机诏〈二年〉

　　王好内怠政，可谥曰炀。〈《梁书�安成王秀传》〉

赠谥裴子野诏〈中大通二年〉

　　鸿胪卿、领步兵校尉、知著作郎、兼中书通事舍人裴子野，文史足用，廉白自居，

劬劳通事，多历年所，奄致丧逝，恻怆空怀。可赠散骑常侍，赙钱五万，布五十匹，即

日举哀，谥曰贞子。〈《梁书�裴子野传》〉

立晋安王纲为皇太子诏〈三年五月丙申，《武帝纪》作七月乙亥。〉

　　非至公无以主天下，非博爱无以临四海，所以尧禅舜让，惟德是与，文王舍伯邑考

而立武王，格于上下，光被四表。今岱宗牢落，天步艰难，淳风犹郁，黎民未乂，自非

克明克哲，允武允文，岂能荷神器之重，嗣龙图之尊。晋安王纲，文义生脂孝敬自然，

威惠外宣，德行内敏，群后归美，率土宅心，可立纲为皇太子，庶百年胜残，方流馀庆，

毕世後仁，永固洪业。〈《梁书�简文帝纪》，《艺文类聚》十六《初学记》十多末四

句。〉

赐宗戚侯爵诏〈七月庚寅〉

　　推恩六亲，义彰九族，班以侯爵，亦曰惟允。凡是宗戚有服属者，并可赐沐食乡亭

侯，各随远近，以为差次，其有昵亲，自依旧章。〈《梁书�武帝纪》下〉

赠谥孔休源诏〈四年五月〉

　　慎终追远，历代通规，褒德畴庸，先王令典。宣惠将军、金紫光禄大夫、监扬州孔

休源，风业贞正，雅量冲邈，升荣建礼，誉重搢绅，理务神州，化覃歌咏，方兴仁寿，

穆是彝伦，奄然永逝，倍用悲恻。可赠散骑常侍、金紫光禄大夫，赙第一材一具，布五

十匹，钱五万，蜡二百斤，克日举哀，丧事所须，随便资给，谥曰贞子。〈《梁书�孔

休源传》〉

谥庾诜诏〈四年〉

　　旌善表行，前王所敦。新野庾诜，荆山珠玉，江陵杞梓，静侯南度，固有名德，独

贞苦节，孤芳素履，奄随运往，恻怆於怀，宜谥贞节处士，以显高烈。〈《梁书�庾诜

传》〉

赠谥南平王伟诏〈五年三月〉

　　旌德纪功，前王令典，慎终追远，列代通规。故侍中、中书、大司马、南平王伟，

器宇宏旷，鉴识弘简，爰在弱龄，清风载穆，翼佐草昧，勋高樊沔，契阔艰难，劬劳任

寄，及赞务论道，弘兹兖职，奄焉死逝，朕用震恸於厥心。宜隆宠命，式昭茂典。可赠

侍中、太宰，王如故，给羽葆鼓吹一部，并班剑四十人，谥曰元襄。〈《梁书�南平王

伟传》〉

以臧盾兼领军诏〈四月〉

　　总一六军，非才勿授。御史中丞、新除散骑常侍盾，志怀忠密，识用详慎，当官平

允，处务勤恪，必能缉斯戎政，可兼领军，常侍如故。〈《梁书�臧盾传》〉

诏答周弘正〈中犬通中〉

　　设卦观象，事远文高，作系表言，辞深理奥，东鲁绝编之思，西伯幽忧之作，事逾

三古，人更七圣，自商瞿禀承，子庸传授，篇简湮没，岁月辽远，田生表菑川之誉，梁

丘擅琅邪之学，代郡范生，山阳王氏，人藏荆山之宝，各尽玄言之趣，说或去取，意有

详略，近搢绅之学，咸有稽疑，随答所问，已具别解，知与张讥等三百一十二人，须释

X-GORB Books | zh.wikisource.org | CC BY-SA 4.0 12 / 13



全梁文/卷三

乾坤文言及二系，万机小暇，试当讨论。〈《陈书�周弘正传》〉

